AYITI

Twa mwa depi sant operasyonèl medya yo tabli nan Pòtoprens ;

 laprès kòmanse ap retire tèt li anba dekonb    

Twa mwa apre gwo tranbleman tè ki lakoz plis pase 230 000 moun mouri nan peyi Dayiti, la près, mal kon mizè rekòmanse reprann aktivite yo nan Pòtoprens ak nan divès vil pwovens ki te sibi domaj jou ki te 12 janvye 2010 la. Se konsta Claude Gilles ki se korespondan Repòtè san fwontyè (RSF) epi direktè Sant près asosyasyon an te mete sou pye, 9 jou apre katastròf la. Sant sa a te monte gras ak bourad teknik Quebecor, yon antrepriz peyi Kanada, epi sipò gouvènman ayisyen an. 
Sou anviron 50 estasyon radyo ki tap fonksyone nan Pòtoprens, plis pase 25 te reprann pwogram yo yon mwa apre tranbleman tè a, gras a èd materyèl Radyo Frans. Anviron 25 lòt radyo ki nan kapital la, te tann plis pase 2 mwa pou yo relimen emetè yo epi reprann pwogramasyon yo tipa tipa. Se ka Twopik FM ki se yonn nan radyo ki relimen nan fen mwa mas ki sot pase a. Se ak kè sere Guy Jean ki se direktè radyo sa a di li sètoblije abandone lokal kote Twopik FM tap konsyone depi 18 lane a. Lokal radyo a ki te sou Wout Lali, dapre Guy Jean, sibi gwo domaj pandan tranbleman tè ki anfale kapital peyi Dayiti a. « Pou nou te reprann aktivite-n, nou monte yon ti kay an tôl nan lakou ministè Kilti ak Komikasyon an », toujou dapre temwanyaj Guy Jean.

Sityason an te parèt konplike anpil tou pou Radyo ak Tele Ginen. Jean-Lucien Borges, ki se propryetè a, te peye pou debleye lokal radyo a ki te kraze anba gwo sekous tranbleman tè 12 janvye 2010 la. Se anba gwo mas beton yo te retire anpil nan meteryèl ki te pèmèt Radyo Tele Ginen rekòmanse travay kèk jou apre gwo katastwòf natirèl ki te pase jou madi 12 janvye 2010 la. « Mwen pa konnen si nou dwe rele sa abri pwovizwa, men nou rekòmanse travay nan pwòp lokal nou », nou tap site Jean-Lucien Borges, nap raple ki se pwoprietè Radyo Tele Ginen kite monte yon estidyo nan lakou Saint Louis Conzague, ki te yonn nan pi gwo kan refijye an kapital peyi Dayiti. 

Direktè Radyo Tele Solèy la, pè Désinord Jean,  bò kote pa-l, te debouye-l kon mèt Jan Jak poul reprann aktivite radyo ak Televizyon legliz Katolik nan peyi Dayiti a. Pè Désinord Jean di malgre tout achiv Radyo ak Televizyon an pèdi anba dekonb Acheveche Pòtoprens la, li pap dekouraje. Gras ak materyèl yo te rive sove, Radyo Tele Solèy reprann aktivite-l a 85 pou 100 nan yon lokal pwovizwa yo gen yen nan Petyonvil. Twa mwa apre tranbleman tè a, pè Désinord Jean, espere jwenn bourad lajan nan men Leta Ayisyen pour Radyo Tele Solèy ka reprann kap li, jan sa te ye avan 12 janvye a. Twa mwa apre, direktè a ki poko ka bliye zak piyay ak briganday kèk moun te fè nan lokal radyo ak televizyon an anvan yo te mete dife ladann, yon titan apre tranbleman an, di lap tann tou yon kay pre-fabrike nan men gouvènman an pou yo ka mete ekipman yo epi konsyone kòm sa dwa.  
Jounal yo remete tèt yo deyò 
Apre yon mwa li te fè ap parèt sèlman sou entènèt jounal Nouvelis rekòmanse ap vann nan lari Pòtoprens. Dapre sa Max Chauvet ki se direktè ak pwoprietè Nouvelis fè konnen, jounal la retounen parèt 5 jou sou 7, chak semèn depi 4 avril ki sot pase a. Jounal sa ki ekzizte depi 1898 reprann aktivite jan sa te ye anvan 12 janvye, gras ak ladrès teknisyen yo te voye chache nan peyi Venezwela pou vi-n rapare machin ki te konn pèmèt yo enprime 15 mil nimewo 5 fwa chak semèn. Menm si jounal la retounen enprime nan mitan vil Pòtoprens la ki depafini apre sekous 12 janvye yo, sal redaksyon an ap toujou rete nan abri pwovizwa yo genyen Petyonvil la, dapre konfimasyon Robenson Geffrard, ki se yonn nan redaktè jounal Nouvelis yo. Kèk semèn anvan Nouvelis te reprann aktivite-l jan sa te ye deja, direksyon jounal la repran pifò nan jounalis li te mete sou kote akoz gwo kriz li tap travèse yo.   

Le Matin, lòt jounal ki te konn parèt 5 jou chak semèn nan, bò kote pa-l, kase tèt tounen an Repiblik Dominikèn pou-l ka parèt, an atandan, 2 fwa chak semèn. Pandan lap chache soti anba gwo kriz ki sekwe tout peyi a, Le Matin, malerezman mete 30 pou 100 nan jounalis li yo sou kote akoz pwoblèm lajan responsab yo di yap fè fas.  

Lye rasanbleman
Twa mwa apre Repòtè san fwontyè te fi-n mete-l sou pye, sant operasyonèl medya yo tounen yon veritab lye rasanbleman jou jounalis Ayisyen tankou etranje ki jwenn anviron 20 òdinatè ki branche entènèt epi 2 nimewo telefòn entènasyonal pou yo travay. Pou sèlman mwa mas la, jounalis te itilize sant la 350 fwa pou yo swa vini prepare repôtaj, fè rechèch sou entènèt oubyen poste foto. Selon kalkil direksyon sant près la fè, anviron 17 jounalis te vi-n travay chak jou nan lokal yo a ki tabli nan katye Bourdon, zòn rezèvwa dlo kamèp la.  

Sant près la pa sèlman yon sipò teknik pou jounalis sinistre yo. Se yon espas fòmasyon ak deba pou jounalis Ayisyen yo ki kontinye ap travay sou tèren nan, malgre move kondisyon lavi nan Pòtoprens. Sant près la depi yon mwa akeyi chak madi reynyon responsab kominikasyon òganizasyon imanitè yo epi yon seri seminè fòmasyon Internews ap òganize nan tèt kole pou yon trantèn jounalis. Fondasyon AFP bò kote-l pal deja pwograme yon lòt seminè nan sant operasyonèl medya yo pou jounalis kap enkri nan jounal ak sou entènèt.

